
Azərbaycan Respublikasının Prezidenti 
İlham Əliyevin “Azərbaycan 2030: sosi-
al-iqtisadi inkişafa dair Milli Prioritetlər”in 
təsdiq edilməsi haqqında Sərəncamı 
ilə də dövlətimizin əsas hədəfləri 
müəyyənləşdirilib. Növbəti 10 il üzrə 
inkişafımızın bundan sonrakı mərhələsi 
üçün yol xəritəsi hesab edilən bu sənədə 
görə, təsbit olunan 5 prioritetdən biri 
azad edilən ərazilərə əhalinin qayıdışının 
daha intensiv formada təmin edilməsi, 
məskunlaşmanın dayanıqlı olması və 
nəhayət, məskunlaşmış ərazilərin iqtisadi 
fəaliyyətə reinteqrasiyasını nəzərdə tutur.

Qarşıdakı onillikdə ölkənin sosial-iqtisa-
di inkişafına dair həmin  beş Milli Prioritet 
sırasında işğaldan azad olunmuş ərazilərə 
böyük qayıdışın reallaşdırılması, Qaraba-
ğın dirçəlişinə nail olunması vəzifəsi xüsusi 
yer tutur. Bununla əlaqədar “Azərbaycan 
2030: sosial-iqtisadi inkişafa dair Milli 
Prioritetlər”də deyilir: “Azərbaycanın ərazi 
bütövlüyünün təmin olunması xalqımı-
zın çoxəsrlik tarixində möhtəşəm yer 
tutur. Dövlət sərhədlərini bərpa etməklə 
Azərbaycan xalqı son bir əsrdə hərbi və 
diplomatik sahədə ən böyük zəfərə nail 
oldu. Qələbənin əbədiləşdirilməsi üçün 
öz doğma torpaqlarından köçkün düşən 
insanların Vətənə qayıdışı təmin olunma-
lıdır. Bu Böyük Qayıdış vətəndaşlarımızın 
işğaldan azad edilmiş ərazilərdə dayanıqlı 
məskunlaşmasında və bu ərazilərin ölkənin 
iqtisadi fəaliyyətinə qoşulmasında bir körpü 
olacaqdır.

Regionda yeni beynəlxalq və regional 
nəqliyyat-logistika dəhlizinin bərpa olunma-
sı ölkəmizin qlobal bazarlara çıxış imkan-
larını artırmaqla yanaşı, işğaldan azad 
edilmiş ərazilərin inkişafına əhəmiyyətli 
təkan verəcəkdir”.

“Azərbaycan 2030: sosial-iqtisadi 
inkişafa dair Milli Prioritetlər”də  Qarabağın 
dirçəlişinin reallaşdırılması ilə bağlı  qeyd 
edilir ki, əvvəlki dövrlərdə olduğu kimi, 
işğaldan azad edilən ərazilərə qayıdan in-
sanların təhlükəsiz yaşayışı təmin edilməli, 
bu region ölkənin ən abad guşələrindən 
birinə çevrilməlidir. Müasir həyatın əsası 
olan layiqli yaşayışın bərpası üçün bütün 
sahələrdə quruculuğa nail olunmalıdır. 
Bu, stimullar əsasında və dövlət-özəl 
tərəfdaşlığının inkişafı çərçivəsində həyata 
keçirilməlidir. Yalnız belə şəraitdə işğal-
dan azad olunan ərazilərin Azərbaycanın 
böyük gələcəyinə tam inteqrasiyasını 
gerçəkləşdirmək  mümkündür.

Bu prioritetin uğurla reallaşdırılması 
üçün isə dayanıqlı məskunlaşmanın aparıl-
ması və iqtisadi fəaliyyətə reinteqrasiyanın 
həyata keçirilməsinə nail olunmalıdır.

Artıq ölkədə bu istiqamətdə tədbirlərə 
başlanılıb. İşğaldan azad edilən ərazilərdə 
mülki idarəetmənin düzgün, çevik və 
səmərəli şəkildə həyata keçirilməsi 
məqsədilə dövlətimizin başçısı İlham 

Əliyevin yanvarın 19-da imzaladığı 
fərmana əsasən, Azərbaycan Respubli-
kası Prezidentinin xüsusi nümayəndələri 
institutu təsis olunub, fevralın 4-də 
imzaladığı fərmana əsasən isə xüsusi 
nümayəndəliklər haqqında Əsasnamə 
təsdiqlənib.   

Həmin sənədlərdə xüsusi 
nümayəndəliklərin statusu, fəaliyyət 
istiqamətləri, hüquq və vəzifələri müəyyən 
edilib, onların fəaliyyətinin təşkili məsələləri 
tənzimlənib, xüsusi nümayəndəliklərə 
müvafiq inzibati ərazi vahidlərində bir 
sıra məsələlər, o cümlədən ərazilərin 
perspektiv inkişafının təmin edilməsi, 
mülkiyyətin mühafizəsi, dövlət və bələdiyyə 
əmlakından səmərəli istifadə olunması, 
sahibkarlıq, şəhərsalma, tikinti fəaliyyətinin 
təşkili, ətraf mühitin qorunması, nəqliyyat 
və yol infrastrukturunun inkişafı və digər 
məsələlər həvalə olunub.

Dövlətimizin başçısının  27 yanvar 
2021-ci il tarixli sərəncamı ilə Aydın 
Kərimovun Azərbaycan Respublikası 
Prezidentinin Şuşa rayonunda xüsusi 
nümayəndəsi təyin edilməsi də yuxarıda 
adıçəkilən fərmanın icrası istiqamətində 
atılan addımlardan biridir.

Dövlətimizin başçısı sözügedən 
sərəncamı imzaladığı gün – yanvarın 
27-də Aydın Kərimovu videoformatda 
qəbul edərkən, çıxışında da bu mühüm 
məqama toxunub: “Azad edilmiş ərazilərdə 
Prezidentin xüsusi nümayəndəsi institu-
tu mənim təşəbbüsümlə yanvarın 19-da 
yaradılmışdır. Birinci təyinat məhz Şuşa 

rayonuna olan təyinatdır. Bu da təbiidir. 
Şuşa Azərbaycan xalqının qəlbində xüsusi 
yerə malikdir. Şuşa Qarabağın tacıdır, 
Şuşa təkrarolunmaz şəhərdir. Şuşanın 
yerləşməsi, təbiəti, havası, iqlimi, tarixi 
abidələri, dini abidələrimiz, şəhərin me-
marlıq ansamblı bizim milli sərvətimizdir. 
Şuşanı biz qorumalıyıq, qoruyacağıq. 
Biz Şuşaya qayıtmışıq və bundan sonra 
Azərbaycan xalqı Şuşada əbədi yaşa-
yacaqdır. Necə ki, bütün dövrlərdə Şuşa 
həmişə Azərbaycan şəhəri olmuşdur 
və ermənilərin saxtakarlıq cəhdlərinə 
baxmayaraq, bütün dünya Şuşanı məhz 
Azərbaycan şəhəri kimi tanıyıb və qəbul 
edib”.

Prezident İlham Əliyev nitqində bildirib 
ki, hər bir şəhərin, hər bir kəndin, rayonun 
ermənilər tərəfindən qəsb edilməsi böyük 
faciə idi. Şuşanın işğal altına düşməsi isə 
Azərbaycan üçün bəlkə də ən ağrılı itki 
olub. Çünki bu şəhərin strateji nöqtədə 
yerləşməsi bütün bölgəyə nəzarət etməyə 
əsas verirdi. Eyni zamanda, Şuşanın 
müdafiəsini, hətta az qüvvələrlə belə təşkil 
etmək mümkün idi. Ona görə də şəhərin 
itirilməsi xalqımız üçün böyük mənəvi 
sarsıntı yaratdı və insanlar  28 il Şuşasız 
yaşadı. Ancaq şəhər ermənilər tərəfindən 
dağıdılsa da, əyilmədi, əsirlikdə olsa da, 
öz ləyaqətini itirmədi, erməniləşdirmə 
cəhdlərinə məruz qalsa da, Azərbaycan 
ruhunu qoruyub saxladı. İndi “biz Şuşaya 
qayıtmışıq və noyabrın 8-də bu müjdəni 
Azərbaycan xalqına verərək demişdim ki, 
Şuşa, sən azadsan! Biz öz tariximizə qayıt-

mışıq. Əlbəttə ki, Şuşanı bərpa edəcəyik, 
Şuşanı dirçəldəcəyik və dirçəlmə prosesi 
artıq başlamışdır”.

Qarabağın dirçəlişində erməni quldur-
larından xilas olunan torpaqların minalar-
dan təmizlənməsi mühüm önəm daşıyır. 
Azərbaycan Prezidenti İlham Əliyev işğal-
dan azad olunan ərazilərimizin minalardan 
təmizlənməsini Qarabağın dirçəldilməsinə 
başlanan ilk gündən diqqətdə saxlayıb. 
Dövlətimizin başçısı fevralın 4-də Vüqar 
Süleymanovu Minatəmizləmə Agentliyi-
nin İdarə Heyətinin sədri vəzifəsinə təyin 
olunması ilə əlaqədar videoformatda 
qəbul edərkən, bu barədə deyib: “Azad 
edilmiş torpaqlarda minatəmizləmə işləri 
birinci dərəcəli vəzifədir. Bu vəzifə icra 
olunmadan hər hansı bir inkişafdan söhbət 
gedə bilməz. Hətta hazırda yolların, dəmir 
yolunun çəkilişi ilə bağlı işləri də biz an-
caq istehkamçılar o əraziləri minalardan 
təmizləyəndən sonra görə bilirik. Odur 
ki, orada istənilən fəallıq, istənilən inkişaf 
minalardan təmizləmə işindən asılıdır. 
Ona görə, biz həm sürəti artırmalıyıq, eyni 
zamanda, minalardan təmizləmə işi elə 
aparılmalıdır ki, yenə də deyirəm, o işlər 
başa çatandan sonra hər hansı bir təhlükə 
olmasın”.

Hazırda Minatəmizləmə Agentliyi 
minatəmizləmə əməliyyatlarında həm 
Türkiyə istehsalı olan avadanlığa üs-
tünlük verir, həm də Avropanın aparıcı 
şirkətlərinin məhsullarından istifadə edir. 
Qardaş ölkənin minatəmizləyənləri artıq 
Qarabağda mina və partlamamış hərbi sur-

satın təmizlənməsi ilə məşğul olur. Rusiya 
da bu fəaliyyətlərdə iştirak edir.

Prezident İlham Əliyev Qarabağın 
dirçəlişi ilə bağlı bütün fikirlərində əhalinin 
işğaldan azad edilən ərazilərə qayıdışı-
nın, dayanıqlı məskunlaşma və iqtisadi 
fəaliyyətə reinteqrasiyanın təmin olunması-
nın düşünülmüş, planlı şəkildə, ardıcıllıqla, 
ən yüksək standartlar səviyyəsində həyata 
keçirilməsinə böyük həssaslıqla yanaşır. 
Bu baxımdan  istehkamçıların fəaliyyətləri    
yekunlaşandan sonra növbəti mərhələdə 
işğal nəticəsində vurulan ziyanın 
qiymətləndirilməsi işinə başlamaq nəzərdə 
tutulur. 

Qeyd edək ki, Prezident İlham Əliyev 
hələ 44 günlük müharibə zamanı işğal 
faktına, habelə işğal zamanı törədilən 
barbarlığa, həmçinin müharibə və insanlıq 
əleyhinə cinayətlərə görə cinayətkarların 

lazımi formada cəzasını alacaqlarını, 
Ermənistan dövlətinin vurulan ziyanın 
əvəzinin ödənilməsinə məcbur ediləcəyini 
bildirib. Ona görə də vəhşicəsinə da-
ğıdılmış evlərin bərpasından əvvəl 
sənədləşdirilməsi, maddi sübut kimi 
tanınmasının həyata keçirilməsi mühüm 
vəzifələrdən biri kimi planlaşdırılıb.  

Prezident İlham Əliyev Qarabağın 
dirçəlməsi strategiyasının reallaşdırılması 
istiqamətində insan amilinə, insanların la-
yiqli həyat səviyyəsinin təminatı prinsipinə 
sadiqliyini də nümayiş etdirir. Yaşayış üçün 
şəraitin yaradılması, evlərin tikilməsi so-
nuncu mərhələ kimi müəyyənləşdirilsə də, 
vətəndaş prosesin gecikə biləcəyi ilə heç 
bir narahatlıq keçirmir. Hər bir kəs bunu 
Cocuq Mərcanlının qısa müddətdə tikilib-
qurulması təcrübəsindən də yaxşı bilir.

Yeri gəlmişkən, Qarabağda quru-
culuq işlərinin aparılması üçün 2021-ci 
ilin dövlət büdcəsində 2,2 milyard ma-
nat vəsait xərclənməsi nəzərdə tutulub. 
Azərbaycan Respublikasının Prezidenti 
İlham Əliyevin 2020-ci ilin yekunlarına həsr 
olunan  videokonfrans şəklində keçirilən 
müşavirədə dediyi kimi: “Bizim planlarımız 
böyükdür. Müharibə başa çatıb. Bərpa 
işləri artıq başlanıb və bu, onu göstərir ki, 
bizim sözümüzlə əməlimiz arasında bu 
dəfə də heç bir fərq yoxdur. Biz demişdik 
ki, torpaqlar işğaldan azad olunandan 
sonra bu torpaqları tezliklə bərpa edəcəyik. 
Mən bu yaxınlarda demişdim ki, biz 
Qarabağ bölgəsində cənnət yaradacağıq 
və sözümdə dururam. Bizim hamımızdan 
asılıdır ki, bu sözlər yerinə yetirilsin. Ona 
görə 2021-ci il bu baxımdan çox əlamətdar 
olmalıdır. Məhz 2021-ci ildə Azərbaycan 
xalqı və bütün dünya görəcək ki, bizim 
niyyətimiz həyatda öz əksini tapır, bizim 
planlarımız həyatda gerçəkləşir. Keçmiş 
köçkünlərə tezliklə öz doğma torpaqla-
rına qayıtmağı arzulayıram. Hər halda 
Azərbaycan dövləti əlindən gələni edəcək 
ki, bu gün daha da yaxınlaşsın. Vahid 
Azərbaycan dövləti bundan sonra uğurla, 
inamla inkişaf edəcəkdir”.

Bu istiqamətdə bir sıra mühüm qərarlar 
qəbul edən Prezident İlham Əliyevin 

4 yanvar 2021-ci il tarixli fərmanı ilə 
 işğaldan azad edilmiş ərazilərdə daya-
nıqlı məskunlaşma üçün müasir və layiqli 
həyatın təmin edilməsi, bütün sahələrdə 
quruculuq-bərpa və abadlıq işlərinin 
aparılması, habelə təhlükəsiz yaşayışın, 
səmərəli fəaliyyətin və rifahın davamlı art-
masının dəstəklənməsi məqsədilə “Qara-
bağ Dirçəliş Fondu” yaradılıb. 

Bu fond Azərbaycan Respublikasının 
işğaldan azad edilmiş ərazilərinin bərpası 
və yenidən qurulması, habelə dayanıqlı iq-
tisadiyyata və yüksək rifaha malik regiona 
çevrilməsi istiqamətində həyata keçirilən 
tədbirlərə maliyyə dəstəyi göstərilməsini və 
sərmayələrin cəlb edilməsini, bu sahədə 
dövlət-özəl tərəfdaşlığının inkişafını təmin 
edən, eləcə də ölkə daxilində, habelə  ölkə 
xaricində zəruri təşviqat işlərini həyata 
keçirən publik hüquqi şəxsdir.

Xatırladaq ki, işğaldan azad edilən 
ərazilərimizdə dağıdılmış infrastruktu-
run, o cümlədən enerji infrastrukturunun 
bərpası və yenidən qurulması məqsədilə 
həyata keçiriləcək irimiqyaslı layihələrdə 
Dövlət–Sahibkar Tərəfdaşlığının İnkişafı 
Mərkəzinin (DÖST) mexanizminin tətbiqi 
imkanlarından da yararlanmaq  nəzərdə 
tutulub. Həmçinin hazırda həmin torpaq-
larda biznes qurmaq istəyən sahibkarların 
biznes layihələrinin  Kiçik və Orta Biznesin 
İnkişafı Agentliyində (KOBİA) baxılması 
qərara alınıb.  

Bütün bunlarla bərabər,  Enerji 
Məsələlərini Tənzimləmə Agentliyi 
tərəfindən hazırda işğaldan azad edilən 
ərazilərdə əvvəllər mövcud olmuş və 
tamamilə dağıdılmış enerji güclərinin 
bərpası istiqamətində müvafiq istiqamətdə 
işlər aparılır.  

İşğaldan azad edilən ərazilərin minalar-
dan təmizlənməsi prosesi başa çatandan 
sonra kritik yol xətlərinin bərpasına başlana-
caq. Bu, yaşayış sahələri arası gediş-gəlişi 
və digər vacib təminatların təchiz olunması-
nı asanlaşdıracaq. İçməli su, sanitariya və 
irriqasiya sistemlərinin yenidən qurulması 
prosesi isə insanların həyat səviyyəsinin 
yaxşılaşmasına və sonrakı mərhələdə 
iqtisadi baxımdan ailə-ev təsərrüfatlarının 
canlanmasına töhfə verəcək.  

İlkin sosial-iqtisadi inkişafın vacibliyi 
postkonflikt dövrdə insanların mərhələli 
şəkildə köçürülməsinə və yardım asılılığın-
dan qısa zamanda azad olmalarına gətirib 
çıxarır. Belə halda isə təhsil, səhiyyə və 
telekommunikasıya obyektlərinin koordi-
nasiyalı bərpası insanların adaptasiya pro-
sesini sürətləndirir. Paralel şəkildə əhalinin 
məşğulluğunun artırılması məqsədilə 
kiçik və orta bizneslərin dəstəklənməsi, 
bilavasitə ev təsərrüfatlarının inkişafına 
səbəb olacaq təşəbbüslərin artırılması 
məqsədəuyğun sayılır. Bundan əlavə, 
iqtisadi canlanmaya töhfə verəcək bank 
və turizm sektorlarına da xüsusi diqqət 
göstərilməsi mühüm önəm daşıyır. 

V.BAYRAMOV,  
“Xalq qəzeti”

Qarabağın dirçəlişi regional mərkəz  
kimi Azərbaycanın rolunu gücləndirəcək

Azərbaycanın ərazi bütövlüyünün təmin olunması 
xalqımızın çoxəsrlik tarixində möhtəşəm yer tutur. Dövlət 
sərhədlərini bərpa etməklə Azərbaycan xalqı son bir əsrdə 
hərbi və diplomatik sahədə ən böyük zəfərə nail oldu. 
Qələbənin əbədiləşdirilməsi üçün öz doğma torpaqlarından 
köçkün düşən insanların Vətənə qayıdışı təmin olunmalıdır. 
Bu Böyük Qayıdış vətəndaşlarımızın işğaldan azad edilmiş 
ərazilərdə dayanıqlı məskunlaşmasında və bu ərazilərin 
ölkənin iqtisadi fəaliyyətinə qoşulmasında bir körpü 
olacaqdır.

Prezident İlham Əliyevin  
“Azərbaycan 2030: sosial-iqtisadi  
inkişafa dair Milli Prioritetlər”in  

təsdiq edilməsi haqqında Sərəncamından

V ətən müharibəsində parlaq qələbəmiz nəticəsində Azərbaycanın müasir reallıqlarına uyğun olaraq 
hazırda həm respublika daxilində yeni vəzifələr  müəyyənləşdirilir, həm də bölgədə mühüm önəm 
daşıyan əməkdaşlıq formatları yaradılır. Prezident İlham Əliyevin 2 fevral 2021-ci il tarixli sərəncamı 

ilə təsdiq edilən “Azərbaycan 2030: sosial-iqtisadi inkişafa dair Milli Prioritetlər”də də bununla bağlı 
bir sıra əhəmiyyətli məqamlar diqqət çəkir. Strategiyada işğaldan azad edilən ərazilərin ölkənin ümumi 
iqtisadiyyatına reinteqrasiyası, eyni zamanda, yeni beynəlxalq və regional nəqliyyat-logistika dəhlizlərinin 
imkanlarından faydalanılması hesabına  Azərbaycanın inkişafına böyük təkan verəcəyi bildirilir. Bununla da 
regionda təhlükəsizliyin, sabitliyin, rifahın və qarşılıqlı faydalı əməkdaşlığın formalaşacağı, eləcə də Cənubi 
Qafqazın lider dövləti olan Azərbaycanın region iqtisadiyyatının ümumi arxitekturasının müəyyənləşməsində 
rolunun daha da möhkəmlənəcəyi vurğulanır.  

Düşmən tərəfindən dağıdılmış 
ərazilərdə arxeoloji 

tədqiqatlar aparılmalıdır 

Elbay Qasımzadə bərpa işlərinin xarici mütəxəssislərlə 
birgə aparılmasını daha məqsədəuyğun hesab edir: "Bizim 
kifayət qədər təcrübəli, peşəkar alimlərimiz, tədqiqatçılarımız 
var. Ancaq etiraf etmək lazımdır ki, xaricdə hələlik bizdə 
olmayan yeni texnologiyalar var. Onların köməyilə dağıdılmış 
ərazilərdə arxeoloji tədqiqatlar aparılmalıdır.

Bundan əlavə, orada olan tarixi abidələrin də bərpası 
işləri görülməlidir. Üzeyir Hacıbəylinin, Bülbülün, Natavan 
xanımın igamətgahı tikilib bərpa olunmalıdır və yenidən 
həyat verilməlidir".

Memar qeyd edib ki, sakinlər üçün yeni yaşayış evləri 
tikilməlidir və həmin evlər tarixi 17 məhəllədə salınmalı-
dır: "Çünki şəhərin əsasını həmin 17 məhəllə təşkil edib. 
Hər məhəllənin öz bazarı, məscdi və öz bulağı olub. Bizim 
memarlıq irsi əsas götürülərək yeni müasir və fərdi evlər 
tikmək lazımdır. Ümumiyyətlə, Şuşaya yanaşma başqa cür 
olmalıdır".

Baş memar əlavə edib ki, sovet dövründən qalan 5 
mərtəbəli binalar sökülməlidir: “Şuşada olan və sovet 
vaxtından qalan yöndəmsiz beş mərtəbəli binalar tamamilə 
sökülməlidir. Əvəzində, Şuşaya 30 ildir həsrət qalan 
vətəndaşlarımız üçün azmərtəbəli yeni yaşayış binaları 
tikilməlidir. Cənab Prezident də öz çıxışında bunu bildirmişdi 
və əminəm ki, onun da tələbi odur ki, Şuşa gözəl və heç bir 
şəhərə bənzəməyən bir məkana çevirilsin”.

“Xalq qəzeti”

Azərbaycan 
Memarlar İttifaqının 
sədri, Əməkdar memar 
Elbay Qasımzadə “Sahil 
Kərimli ilə Aktual” 
videolayihədə bildirib 
ki, düşmən tərəfindən 
dağıdılmış ərazilərdə 
arxeoloji tədqiqatlar 
aparılmalıdır.

Gömrük Akademiyasının fəaliyyəti 
Akkreditasiya Komissiyası 

tərəfindən yüksək qiymətləndirilib

Akkreditasiyanı həyata keçirən komissiya 
Akademiyanın  son beş il ərzindəki 
fəaliyyətini 11 istiqamət üzrə  təhlil edərək 
yekun hesabat hazırlayıb. Akkreditasiya 
Komissiyası Akademiyanın fəaliyyətini 
yüksək qiymətləndirib.

Təhsil Nazirliyinin Akkreditasiya 
Şurasının qərarı və Təhsildə Keyfiyyət 
Təminatı Agentliyinin əmri ilə Dövlət Gömrük 
Komitəsinin Akademiyası xüsusi təyinatlı ali 
təhsil müəssisəsi kimi, 2019/2020-ci tədris 
ilindən başlamaqla növbəti 5 il müddətinə 
akkreditasiyadan keçmiş elan olunub. 

Təhsildə Keyfiyyət Təminatı Agentliyinin 
Keyfiyyətin təminatı departamentinin rəhbəri 

Lalə Abbasova akademiyaya akkreditasiya 
şəhadətnaməsinin təqdim edilməsi 
mərasimində il ərzində akkreditasiyadan 
keçmiş ali təhsil müəssisələri arasında 
akademiyanın ən yüksək göstəricilər nümayiş 
etdirdiyini vurğulayıb və burada dövlət təhsil 
standartlarının tələblərinə uyğun mütəxəssis 
hazırlığının yüksək səviyyədə həyata 
keçirildiyini qeyd edib.

Akkreditasiyanın nəticələrinə həsr 
olunmuş tədbirdə Akademiya rəisi Qulu 
Novruzov əldə edilmiş nailiyyətlərin davamlı 
olması üçün daha da əzmlə çalışmağın 
vacibliyini bildirib. 

“Xalq qəzeti”

Azərbaycan Respublikası Nazirlər Kabinetinin 2010-cu il 28 sentyabr 
tarixli qərarı ilə təsdiq edilmiş "Təhsil müəssisələrinin akkreditasiyası 
Qaydaları" və Azərbaycan Respublikası Təhsil Nazirliyinin 2011-ci il 26 

aprel tarixli əmri ilə təsdiq edilmiş "Təhsil müəssisəsinin fəaliyyətinin dövlət 
təhsil standartlarının tələblərinə uyğunluğunu müəyyənləşdirən meyarlar" 
əsasında 2019/2020-ci tədris ilində Azərbaycan Respublikası Dövlət Gömrük 
Komitəsinin Akademiyasının akkreditasiyası keçirilib.

“Norm Sement”in yeni nailiyyəti
Avropadan texnoloji avadanlığın  

onlayn şəkildə istismarı həyata keçirilib 

“Norm Sement”dən verilən məlumata görə, 
zavodun paketləmə qurğuları Avropanın ən 
nüfuzlu şirkətlərindən olan Beumer istehsalıdır. 
Rəqəmsallaşdırma və zavodun texniki heyətinin 
peşəkarlığı sayəsində zavodda yeni quraşdırı-
lan paketləmə xətti 4000 kilometr məsafədən 
istismara verilib. Bu metod Beumerin fəaliyyət 
tarixində ilk dəfə “Norm Sement” zavodunda 
tətbiq edilib.

Uzaqdan idarəetmə zamanı tətbiq 
edilən Smart məlumat gözlükləri vasitəsilə 
kilometrlərlə uzaqda çalışan Beumer koman-
dası və zavod ərazisində fəaliyyət göstərən 
Norm mütəxəssisləri eyni görüntünü izləyə 
və prosesin davamında görüləcək tədbirləri 
müəyyənləşdirə biliblər. Beləliklə, ən müasir tex-
nologiyanın tətbiqi və yüksək ixtisaslı komanda-
ların birgə işi sayəsində paketləmə xəttinin tam 
şəkildə istismara verilməsinə nail olunub.

Norm ASC-nin baş icraçı direktoru Henning 
Sasse görülən işləri yüksək qiymətləndirib: 
“Çox qısa zaman ərzində Norm komandamızın 
Beumer şirkətindən olan tərəfdaşlarımızla birgə 
səyi nəticəsində “uzaq məsafədən istismara 
vermə” konsepsiyasını hazırlayıb həyata keçirə 
bildik. Bu isə Covid-19 ilə əlaqədar səyahət 
məhdudiyyətlərinə baxmayaraq, zavodumuzun 
gücünü artırmağa imkan verdi. Hər iki tərəfdaş 
üçün möhtəşəm nailiyyətdir ”.

NEQSOL Holdingin tərkibinə daxil olan 
Norm şirkəti Cənubi Qafqazın ən iri sement 
istehsalçısıdır. Ən müasir texnologiyanın 
istehsalın bütün mərhələlərində tətbiqi zavodun 
yüksək məhsuldarlığını və rahat istismarını 
təmin etməklə yanaşı, proseslərin avtomatlaş-
dırılmasını və insan müdaxiləsinin minimuma 
endirilməsini təmin edir.

Bu avadanlıqlar yüksək keyfiyyətli məhsulun 
istehsalına, istismarın səmərəliliyinə, habelə 
enerjiyə qənaət olunmasına, eyni zamanda, 
ekoloji cəhətdən təmiz və sağlam məhsul 
 istehsalına zəmanət verir.

“Xalq qəzeti”

“Norm Sement” zavodu xammal emalından hazır məhsulun 
qablaşdırılmasınadək dünyanın aparıcı istehsalçılarından ən müasir 
avadanlıqlarla təchiz edilib. Dünyanın pandemiya ilə mübarizə apardığı 
müddətdə şirkət resurslarından daha səmərəli istifadə, istehsal gücünü 
artırmaq və müştəri məmnuniyyətini təmin etmək məqsədilə zavod ərazisində 
yeni avadanlıqlar quraşdırılıb.


